
墓束孩兒竿柱上沃之沸湯視其啼哭拍手笑樂捕得孕

婦忖度男女刳視中否爲勝負飲酒荒淫穢惡至有不可

言者積骸如陵流血成川城野蕭條過者隕涕於是　朝

廷下詔備倭命重帥守要地增城堡謹斥𡎇修戰艦合兵

分番屯駐海上寇盜稍息

五月沐晟沐昂奉命討思任發師次潞江思任發遣其將

緬檢斷江守師不得渡初思任發未叛時刁賓玉嘗遣詣

晟晟兒子畜之至是晟遣使諭之降思任發佯許諾故晟

無渡江意緬檢數挑戰都督方政怒欲渡江攻之晟不許

政不勝憤夜獨率其麾下渡擊緬檢走之破賊栅斬首三

千餘級乘勝深入逼思任上江上江賊重地少選伏兵四

起政求救晟怒其違節制渡江不遣久之以少兵往政知

晟不力援已乃遣其子英還曰汝急歸吾死分也遂策馬

突陣死一軍皆没晟聞敗適春暮慮瘴發遂焚江上積聚

倉卒奔還永昌雲南藩臬以事聞　上遣使者責狀晟知

不免遣人語使者曰吾主將失律喪師罪當死遂飲藥至

楚雄發病卒

六月西域撒馬兒罕遣使進良馬色玄蹄額皆白賜名瑞

穎詔畫史圖之○令大同宣府遼東陝西沿邊空閒之處

許官軍户下人丁儘力耕種免納子粒

--

　〈胡世寧嘗奏議廢屯種以足邊儲夫屯種孰不欲廣然每差官督勸不能增者急于起科得利也夫歲收不常〉

　〈而租有定額則開墾者利未得而害已隨故人不敢開種今如此則有利無害人樂于興種矣民閒米穀旣多〉

　〈則價賤發銀可糴則邊儲易足矣建按邊儲之策有三趙充國之留田湟中韓重華之營田代北者上也勸民〉

　〈廣種以待糴召商開中以代輸者次也轉餉千里終歲嗷嗷脫巾待哺策斯下矣然近日諸邊每止行下策謂〉

　〈之何哉〉

七月　上命吳誠吉祥監督諸軍討思任發敗績

十月廢遼王貴烚爲庶人坐滅絕天理瀆亂人倫也

十一月造渾天璿璣玉衡𥳑儀○追封故廣西總兵官都

督同知山雲爲懷遠伯謚襄毅雲鎮廣西十餘年　廉明

仁勇繼其後者皆莫能及○楊士奇等上言堯湯之世不

免水旱而堯湯之民不至甚病有備故也　太宗皇帝篤

意養民其備荒皆有定制天下郡縣悉出官鈔糴糓各於

四鄕置倉貯之以時散歛又因其地宜開浚陂塘修築圩

岸閘埧以備水旱大小之民各安其業此萬世之利也歷

歲旣久奸弊日滋豪滑侵漁穀盡倉毀凡諸水利亦多湮

廢或被占奪稍遇凶災民無所賴風憲不舉守令漫不究

心事雖若緩所係甚切請令户部擇遣京官廉幹者往督

有司凡豐稔州縣各出庫物平糴儲以備荒陂塘閘埧皆

令修復具實奏聞郡縣官滿以此舉廢爲殿最風憲官廵

歷各務稽考仍有欺弊怠廢者具奏罪之庶幾官有實積

